
NAMANGAN VILOYATI QURILISH 
MATERIALLARI SANOATIDA 

MODERNIZATSIYA JARAYONLARIGA TA’SIR 
ETUVCHI OMILLAR VA ULARNING IQTISODIY 

AHAMIYATI
Odilova Malika Abdushukur qizi 

Toshkent xalqaro moliyaviy boshqaruv va texnologiyalar universiteti o‘qituvchisi
E-mail: odilovamalika147@gmail.com

Annotatsiya. Ushbu maqolada Namangan viloyati qurilish materiallari sanoatida modernizatsiya jarayonlariga ta’sir etuvchi 
asosiy omillar, ularning iqtisodiy ahamiyati va hududiy rivojlanishga ta’siri ilmiy asosda tahlil qilinadi. Tadqiqot IMRAT 
metodologiyasi asosida olib borilib, statistik ma’lumotlar, tahliliy jadval va grafiklar orqali asoslab beriladi. Natijalarda 
investitsiyalar, mehnat resurslari, energiya samaradorligi, xomashyo bazasi va institutsional muhit modernizatsiyaning 
hal qiluvchi omillari sifatida aniqlanadi.

Kalit soʻzlar: qurilish materiallari sanoati, modernizatsiya, investitsiya, Namangan viloyati, iqtisodiy samaradorlik.
Abstract. Abstract: This article analyzes the main factors influencing the modernization processes in the building materials 
industry of Namangan region, their economic significance and impact on regional development on a scientific basis. 
The study is conducted based on the IMRAT methodology and is substantiated by statistical data, analytical tables 
and graphs. The results reveal that investments, labor resources, energy efficiency, raw material base and institutional 
environment are the decisive factors of modernization.

Key words: building materials industry, modernization, investment, Namangan region, economic efficiency.
Аннотация. В данной статье на научной основе анализируются основные факторы, влияющие на процессы 
модернизации в строительной отрасли Наманганской области, их экономическое значение и воздействие 
на региональное развитие. Исследование проведено на основе методологии ИМРАТ и подкреплено 
статистическими данными, аналитическими таблицами и графиками. Результаты показывают, что решающими 
факторами модернизации являются инвестиции, трудовые ресурсы, энергоэффективность, сырьевая база и 
институциональная среда.

Ключевые слова: строительная отрасль, модернизация, инвестиции, Наманганская область, экономическая 
эффективность.

K I R I S H
Qurilish materiallari sanoati mamlakat iqtisodiyotining strategik tarmoqlaridan biri bo‘lib, infratuzilma 

obyektlari, uy-joy qurilishi hamda sanoat loyihalarining uzluksiz amalga oshirilishini ta’minlaydigan asosiy 
xomashyo va tayyor mahsulotlar bilan ta’minlaydi. Mazkur tarmoqning rivojlanish darajasi nafaqat qurilish 
sohasining barqaror faoliyatiga, balki hududiy iqtisodiy o‘sish sur’atlari, bandlik darajasi va investitsion faollikning 
oshishiga bevosita ta’sir ko‘rsatadi. Shu sababli qurilish materiallari sanoatini modernizatsiya qilish masalasi 
mamlakat iqtisodiy siyosatining ustuvor yo‘nalishlaridan biri sifatida e’tirof etilmoqda.

Modernizatsiya sanoat tarmoqlarida texnologik samaradorlikni oshirish, energiya va resurslardan oqilona 
foydalanish, ishlab chiqarish jarayonlarini avtomatlashtirish hamda mahsulot sifatini xalqaro standartlar 
darajasiga yetkazishga qaratilgan tizimli jarayon hisoblanadi. Davlat tomonidan qabul qilingan qator strategik 
qarorlar va farmonlarda sanoatni modernizatsiya qilish, ishlab chiqarish quvvatlarini yangilash va innovatsion 
texnologiyalarni joriy etish orqali iqtisodiy raqobatbardoshlikni kuchaytirish muhim vazifa sifatida belgilangan. 
Ushbu hujjatlarda, xususan, qurilish materiallari ishlab chiqarishni kengaytirish, import o‘rnini bosuvchi va 
eksportbop mahsulotlar ulushini oshirish, shuningdek, energiya tejamkor texnologiyalarni joriy etish masalalariga 
alohida e’tibor qaratilgan.

Namangan viloyati iqtisodiy salohiyati va demografik o‘sish sur’atlari yuqori bo‘lgan hududlardan biri bo‘lib, 
bu holat qurilish ishlari hajmining izchil oshib borishiga sabab bo‘lmoqda. So‘nggi yillarda viloyatda uy-joy 
qurilishi, ijtimoiy infratuzilma obyektlari va ishlab chiqarish majmualari barpo etilishi faollashgan. Natijada 
qurilish materiallariga bo‘lgan ichki talab keskin oshib, mazkur tarmoqda faoliyat yuritayotgan korxonalar soni 
va ularning ishlab chiqarish hajmi kengayib bormoqda. 2024-yilda viloyatda bajarilgan qurilish ishlari hajmining 
o‘sishi va bu jarayonda kichik va mikrofirmalar hamda norasmiy sektorning sezilarli ulushi mavjudligi hududiy 
iqtisodiyotda mazkur tarmoqning muhim o‘ringa ega ekanligini ko‘rsatadi.

Davlat tomonidan kichik biznes va xususiy tadbirkorlikni qo‘llab-quvvatlashga qaratilgan qaror va farmonlar 
Namangan viloyatida qurilish materiallari ishlab chiqaruvchi subyektlar faoliyatini jonlantirishga xizmat qilmoqda. 
Biroq amaliy tahlillar shuni ko‘rsatadiki, mavjud ishlab chiqarish quvvatlarining muayyan qismi eskirgan 
texnologiyalar asosida ishlamoqda, bu esa mahsulot tannarxining yuqori bo‘lishiga, energiya sarfining ortishiga 
va raqobatbardoshlikning pasayishiga olib kelmoqda. Shu jihatdan modernizatsiya jarayonlarini jadallashtirish 
va investitsiyalarni aynan texnologik yangilanishga yo‘naltirish dolzarb ahamiyat kasb etadi.

Modernizatsiya jarayonlarining iqtisodiy ahamiyati faqat ishlab chiqarish hajmining oshishi bilan 
cheklanmaydi. Ushbu jarayonlar mahsulot tannarxini pasaytirish, ishlab chiqarish samaradorligini oshirish, 
energiya va resurs tejamkorligini ta’minlash hamda ekologik barqarorlikni kuchaytirishga xizmat qiladi. Davlat 
strategik hujjatlarida belgilangan “yashil iqtisodiyot” tamoyillari doirasida qurilish materiallari sanoatida energiya 
tejamkor va ekologik xavfsiz texnologiyalarni joriy etish ustuvor vazifa sifatida ilgari surilmoqda. Bu esa uzoq 
muddatli istiqbolda korxonalar moliyaviy barqarorligini ta’minlash va tashqi bozorlarda raqobatdosh mahsulotlar 
ishlab chiqarish imkoniyatlarini kengaytiradi.

Namangan viloyati misolida qurilish materiallari sanoatini modernizatsiya qilish hududiy rivojlanish 
siyosatini shakllantirishda muhim ahamiyatga ega. Mamlakat miqyosida qabul qilingan iqtisodiy islohotlar va 
sanoatni rivojlantirishga qaratilgan farmonlar hududlar kesimida differensial yondashuvni talab etadi. Bu esa 
viloyatning xomashyo bazasi, mehnat resurslari, logistika imkoniyatlari va ichki bozor talabini hisobga olgan 
holda modernizatsiya strategiyasini ishlab chiqishni taqozo etadi.

Shu bois mazkur maqolada Namangan viloyati misolida qurilish materiallari sanoatida modernizatsiya 
jarayonlariga ta’sir etuvchi asosiy omillar, jumladan investitsiyalar, texnologik yangilanish, mehnat resurslari 
sifati, energiya samaradorligi va institutsional muhitning iqtisodiy ahamiyati ilmiy asosda tahlil qilinadi. Tadqiqot 
natijalari hududiy investitsion siyosatni takomillashtirish, sanoat modernizatsiyasini jadallashtirish va barqaror 
iqtisodiy rivojlanishni ta’minlashga xizmat qilishi bilan amaliy ahamiyat kasb etadi.

M A V Z U G A  O I D  A D A B I Y O T L A R  S H A R H I 
Xalqaro tadqiqotlar modernizatsiyani “sanoat ichidagi o‘zgarishlarni boshqarish” nuqtai nazaridan 

ko‘rib, texnologik yangilanish, tashkilot ichidagi jarayonlarni optimallashtirish va innovatsion boshqaruvni 
asosiy harakatlantiruvchi omillar deb biladi. Adabiyotlarda o‘zgarishni boshqarish (change management) 
modernizatsiyaning muvaffaqiyatini belgilaydigan omil sifatida katta e’tibor olgan[1].

J.Antonio va Sánchez-Garrido[2] so‘nggi umumiy tahlillar raqamlashtirish, ma’lumotlar tahlili va 
avtomatlashtirish (masalan, AI va IoT) qurilish materiallari ishlab chiqarishining samaradorligini oshirishda asosiy 
rol o‘ynashini ko‘rsatadi — bu operatsion xarajatlarni kamaytiradi va mahsulot sifatini barqaror yaxshilaydi- deb 
ta’kidlashadi.

Energiya intensiv sanoatlar — xususan tsement va betonga asoslangan ishlab chiqarish — karbon 
chiqindilarini kamaytirish bo‘yicha global muammolarga duch keladi[3]. Yangi izlanishlar energiya tejamkor 
materiallar (aerogellardan tortib, bio-simobgacha) va ishlab chiqarish protsesslarida CCUS (carbon capture) 
hamda yonilg‘i almashtirish usullariga e’tibor qaratadi. Bu yangiliklar tannarx va atrof-muhit yukini kamaytirishi 
mumkin[4].

Mahalliy tadqiqotlar mamlakatda mavjud xomashyo zaxiralari, past ishlab chiqarish darajasi va 
texnologik eskirganlikni ko‘pincha qayd etadi; lekin hamkorlikdagi investitsiyalar va davlat dasturlari sanoatni 
modernizatsiyaga yo‘naltirish imkoniyatlarini yaratmoqda. Mahalliy ilmiy maqolalar mahalliy xomashyoni chuqur 
qayta ishlash va import o‘rnini bosuvchi mahsulotlar ishlab chiqarishni kuchaytirishni taklif qiladi[5].

Namangan misolida so‘nggi yillarda yirik investitsiyalar va loyihalar e’lon qilinishi hududiy sanoatni 
rivojlantirish imkoniyatlarini oshirmoqda; shu bilan birga hududdagi ko‘plab kichik ishlab chiqaruvchilar texnologik 
yangilanishni talab qiladi. Lokal tahlillar logistika cheklovlari va kichik korxonalar tuzilmasi modernizatsiyani 
sekinlashtiruvchi omil ekanligini ko‘rsatadi[6].

O‘zbek olimlari va tahlilchilari innovatsion boshqaruv mexanizmlarini, klasterlash va davlat–xususiy sheriklik 
modelini joriy etish orqali sanоatni modernizatsiyaga jalb qilish mumkinligini ta’kidlaydilar. Shuningdek, kadrlar 
malakasini oshirish va kredit–moliyaviy qo‘llab-quvvatlashni muhim element deb ko‘radi[7].

Umuman olganda, xorijiy va mahalliy adabiyotlar qurilish materiallari sanoatining modernizatsiya jarayonlari 
ko‘p o‘lchovli va o‘zaro bog‘liq omillar (texnologiya, energiya, xomashyo, institutsional qo‘llab-quvvatlash, 
kadrlar) orqali amalga oshishini ko‘rsatadi. Namangan viloyati kabi hududlar uchun eng samarali yondashuv 
— global yutuqlarni (raqamlashtirish, energiya samaradorligi, yangi materiallar) mahalliy resurslar va siyosiy 
imkoniyatlar bilan uyg‘unlashtirishdir.

T A D Q I Q O T  M E T O D O L O G I YA S I
Tadqiqotda qurilish materiallari sanoatida modernizatsiya jarayonlarining nazariy asoslarini o‘rganish, 

ularning amaliy mexanizmlarini tahlil qilish, ta’sirlarni diagnostika qilish hamda sohani rivojlanish barqarorligini 
ta’minlashga xizmat qiluvchi taklif va tavsiyalarni ishlab chiqishga qaratilgan kompleks ilmiy yondashuvlardan 
iborat. Tadqiqotda qo‘llanilgan metodlar qurilish sohasining iqtisodiy salohiyati, institutsional omillar va davlat 
boshqaruvi mexanizmlarini chuqur tahlil qilish imkonini beradi.

T A H L I L  V A  N A T I J A L A R
Namangan viloyatida qurilish materiallari sanoati hududiy iqtisodiyotning tez rivojlanayotgan tarmoqlaridan 

biri hisoblanadi. So‘nggi yillarda viloyatda qurilish ishlari hajmining ortib borishi mazkur tarmoqqa bo‘lgan 
talabni kuchaytirib, ishlab chiqarish hajmlarining o‘sishiga turtki bo‘ldi. Statistik kuzatuvlar shuni ko‘rsatadiki, 
qurilish materiallari ishlab chiqarish hajmi mutanosib ravishda oshib borgan bo‘lsa-da, mazkur o‘sish asosan 
ekstensiv omillar – yangi subyektlarning ishga tushirilishi va ishlab chiqarish quvvatlarining kengaytirilishi 
hisobiga ta’minlangan.

Biroq chuqur tahlillar mavjud ishlab chiqarish quvvatlarining muhim qismi texnologik jihatdan eskirganligini, 
energiya sarfining yuqoriligini va ishlab chiqarish jarayonlarida innovatsion yondashuvlar yetarli darajada joriy 
etilmaganligini ko‘rsatadi. Bu holat mahsulot tannarxining nisbatan yuqori bo‘lishiga va raqobatbardoshlikning 
cheklanishiga olib kelmoqda (1-jadval).

1-jadval. Namangan viloyatida qurilish ishlari va qurilish materiallari ishlab chiqarish dinamikasi (2020–2024-
yillar)

Yil Qurilish ishlari hajmi, mlrd 
so‘m

Qurilish materiallari ishlab chiqarish, mlrd 
so‘m O‘sish sur’ati, %

2020 6850 1240 -
2021 7930 1420 14,5
2022 9480 1690 19,0
2023 11250 2030 20,1
2024 13100 2420 19,2

manba: muallif ishlanmasi 

1-jadvalda Namangan viloyatida 2020–2024-yillar davomida qurilish ishlari hajmi hamda qurilish 
materiallari ishlab chiqarish hajmining dinamikasi aks ettirilgan. Jadval ma’lumotlari hududda qurilish sohasi 
va unga xizmat qiluvchi qurilish materiallari sanoati o‘rtasida uzviy va o‘zaro bog‘liq rivojlanish jarayoni mavjud 
ekanligini ko‘rsatadi.

Tahlil natijalariga ko‘ra, qurilish ishlari hajmi 2020-yildagi 6 850 mlrd so‘mdan 2024-yilda 13 100 mlrd so‘mga 
yetib, tahlil qilinayotgan davrda deyarli ikki baravar oshgan. Ushbu o‘sish hududda uy-joy qurilishi, ijtimoiy 
infratuzilma obyektlari va ishlab chiqarish binolariga bo‘lgan talabning ortib borayotganligi bilan izohlanadi. 
Qurilish hajmining barqaror o‘sishi hududiy iqtisodiyotda investitsion faollikning kuchayganidan dalolat beradi.

Qurilish materiallari ishlab chiqarish hajmi ham tahlil qilinayotgan davrda izchil o‘sish tendensiyasiga ega 
bo‘lib, 2020-yildagi 1 240 mlrd so‘mdan 2024-yilda 2 420 mlrd so‘mga yetgan. Ushbu ko‘rsatkichning qariyb 
ikki baravarga oshishi qurilish ishlari hajmining kengayishi bilan bevosita bog‘liq bo‘lib, ichki bozor talabining 
ortib borayotganini ko‘rsatadi. Shu bilan birga, ishlab chiqarish hajmidagi o‘sish sur’atlari qurilish ishlariga 
nisbatan nisbatan pastroq bo‘lib, bu ayrim materiallar bo‘yicha tashqi hududlardan yetkazib berish saqlanib 
qolayotganidan dalolat beradi.

O‘sish sur’atlari dinamikasi tahlili shuni ko‘rsatadiki, 2021–2023-yillar davomida qurilish materiallari ishlab 
chiqarishining o‘sish sur’atlari bosqichma-bosqich tezlashib, 2023-yilda eng yuqori darajaga – 20,1 foizga 
yetgan. Bu davrda ishlab chiqarish quvvatlarini kengaytirish va yangi subyektlarning ishga tushirilishi muhim rol 
o‘ynagan. 2024-yilda o‘sish sur’atining 19,2 foizga biroz pasayishi esa ishlab chiqarishning ma’lum darajada 
barqarorlashganini va bozorning nisbiy to‘yinish bosqichiga o‘tayotganini anglatadi.

Shu bilan birga, qurilish materiallari ishlab chiqarish hajmining o‘sishi asosan miqdoriy kengayish hisobiga 
ta’minlanayotganini ko‘rsatadi. Ya’ni, texnologik modernizatsiya, energiya samaradorligini oshirish va mahsulot 
tannarxini kamaytirish orqali erishilgan sifat o‘zgarishlari hali yetarli darajada namoyon bo‘lmayapti. Bu holat 
ishlab chiqarish samaradorligini oshirish va modernizatsiya jarayonlarini jadallashtirish zarurligini ko‘rsatadi.

Umuman olganda, jadval ma’lumotlari Namangan viloyatida qurilish ishlari va qurilish materiallari 
sanoati o‘rtasida kuchli funksional bog‘liqlik mavjudligini tasdiqlaydi. Qurilish hajmlarining barqaror o‘sishi 
qurilish materiallariga bo‘lgan talabni oshirmoqda, biroq ushbu talabni to‘liq va samarali qondirish uchun 
ishlab chiqarishni nafaqat kengaytirish, balki chuqur modernizatsiya qilish zarur. Aynan shu jarayon hududiy 
iqtisodiyotda qo‘shilgan qiymatni oshirish va raqobatbardoshlikni ta’minlashning muhim sharti hisoblanadi.

Bundan tashqari, qurilish ishlari va qurilish materiallari sanoatini rivojlantirish, ular faoliyati samaradorligini 
oshirish, ishlab chiqarish tannarxini kamaytirishda tarmoqdagi xarajatlarga bog’liq. Bunda, energiya tejamkor 
texnologiyalarni joriy etish tannarxni kamaytirish va ekologik barqarorlikni ta’minlash imkonini beradi (2-jadval).

2-jadval. Mahsulot tannarxida xarajatlar tarkibi (%)
Xarajat turi Ulushi, %

Xomashyo 45
Energiya 22
Mehnat 18
Boshqa 15

manba: muallif ishlanmasi

2-jadvalda qurilish materiallari ishlab chiqarishda mahsulot tannarxining asosiy tarkibiy qismlari va ularning 
ulushi aks ettirilgan. Jadval ma’lumotlari ishlab chiqarish jarayonida qaysi resurslar eng katta moliyaviy yukni 
shakllantirayotganini aniqlash va tannarxni optimallashtirish imkoniyatlarini baholash imkonini beradi.

Tahlil natijalariga ko‘ra, mahsulot tannarxida xomashyo xarajatlari 45 foiz ulush bilan yetakchi o‘rinni 
egallaydi. Ushbu holat qurilish materiallari sanoatining xomashyo talabchan tarmoq ekanligini ko‘rsatadi. 
Xomashyo ulushining yuqoriligi ishlab chiqarish tannarxining asosan xomashyo narxlaridagi tebranishlarga 
bog‘liqligini anglatadi. Bu esa mahalliy xomashyo bazasidan samarali foydalanish, xomashyoni chuqur 
qayta ishlash va import qilinadigan xomashyo ulushini qisqartirish orqali tannarxni pasaytirish imkoniyatlari 
mavjudligini ko‘rsatadi.

Energiya xarajatlari 22 foiz ulushni tashkil etib, tannarx tarkibida ikkinchi eng yirik komponent hisoblanadi. 
Bu qurilish materiallari ishlab chiqarish jarayonlarining energiya sig‘imi yuqori ekanligini tasdiqlaydi. Energiya 
xarajatlarining katta ulushi ishlab chiqarishda energiya tejamkor texnologiyalarni joriy etish, qayta tiklanuvchi 
energiya manbalaridan foydalanish va ishlab chiqarish jarayonlarini avtomatlashtirish orqali sezilarli iqtisodiy 
samaraga erishish mumkinligini ko‘rsatadi.

Mehnat xarajatlarining 18 foizlik ulushi mehnat resurslarining ishlab chiqarish jarayonidagi ahamiyatini 
aks ettiradi. Ushbu ko‘rsatkich mehnat xarajatlarining nisbatan muvozanatli darajada ekanligini bildiradi. Biroq 
mehnat unumdorligini oshirish, xodimlar malakasini yuksaltirish va texnologik jarayonlarni avtomatlashtirish 
orqali ishlab chiqarish birligiga to‘g‘ri keladigan mehnat xarajatlarini kamaytirish imkoniyati mavjud.

Boshqa xarajatlar 15 foiz ulushni tashkil etib, ular tarkibiga logistika, amortizatsiya, boshqaruv va xizmat 
ko‘rsatish bilan bog‘liq xarajatlar kiradi. Mazkur xarajatlar ulushining sezilarli bo‘lishi ishlab chiqarish jarayonlarini 
boshqarish va logistika tizimlarini optimallashtirish zarurligini ko‘rsatadi. Ayniqsa, transport-logistika xarajatlarini 
kamaytirish va ishlab chiqarish jarayonlarini raqamlashtirish orqali ushbu xarajatlarni qisqartirish mumkin.

Umuman olganda, jadval ma’lumotlari mahsulot tannarxini pasaytirish bo‘yicha asosiy zaxiralar xomashyo 
va energiya xarajatlarini optimallashtirishda mujassam ekanligini ko‘rsatadi. Shu bilan birga, mehnat va boshqa 
xarajatlarni boshqarish orqali ishlab chiqarish samaradorligini oshirish va raqobatbardoshlikni kuchaytirish 
mumkin. Mazkur tahlil qurilish materiallari sanoatida modernizatsiya jarayonlarining iqtisodiy jihatdan yuqori 
ahamiyatga ega ekanligini tasdiqlaydi.

X U L O S A  V A  T A K L I F L A R
Tadqiqotda Namangan viloyati misolida qurilish materiallari sanoatida modernizatsiya jarayonlariga ta’sir 

etuvchi asosiy omillar va ularning iqtisodiy ahamiyati ilmiy asosda tahlil qilindi. O‘rganish natijalari hududda 
qurilish ishlari hajmi va qurilish materiallariga bo‘lgan talabning izchil oshib borayotganini, biroq ishlab chiqarish 
quvvatlarining muhim qismi eskirgan texnologiyalar asosida faoliyat yuritayotganini ko‘rsatdi. Bu holat mahsulot 
tannarxining yuqori bo‘lishi, energiya sarfining ortishi va raqobatbardoshlikning cheklanishiga olib kelishi 
mumkin. 

Shuningdek, tadqiqot jarayonida mehnat resurslarining sifati va texnologik yangilanish o‘rtasida uzviy 
bog‘liqlik mavjudligi aniqlandi. Malakali mutaxassislar yetishmovchiligi va ishlab chiqarish jarayonlarida 
zamonaviy bilimlarning cheklanganligi modernizatsiya jarayonlarini sekinlashtiruvchi omil sifatida namoyon 
bo‘ladi. Energiya va xomashyo xarajatlarining mahsulot tannarxidagi yuqori ulushi esa energiya tejamkor va 
resursni tejovchi texnologiyalarni joriy etishning iqtisodiy jihatdan muhimligini tasdiqlaydi.

Umuman olganda, Namangan viloyatida qurilish materiallari sanoatini modernizatsiya qilish hududiy 
iqtisodiy rivojlanish, qo‘shilgan qiymatni oshirish va raqobatbardosh sanoatni shakllantirishning muhim sharti 
ekanligi ilmiy jihatdan asoslandi. Mazkur natijalardan kelib chiqib, quyidagi ilmiy asoslangan takliflar ishlab 
chiqildi:

- investitsiyalarni modernizatsiyaga yo‘naltirishni kuchaytirish orqali asosiy kapitalga yo‘naltirilayotgan 
investitsiyalar tarkibida texnologik yangilanish, avtomatlashtirish va energiya tejamkor uskunalar ulushini 
oshirish maqsadga muvofiqdir. Bu investitsion resurslardan foydalanish samaradorligini oshirishga xizmat 
qiladi;

- energiya tejamkor texnologiyalarni joriy etish orqali energiya xarajatlarining tannarxdagi yuqori ulushini 
inobatga olib, zamonaviy energiya tejovchi texnologiyalar va muqobil energiya manbalaridan foydalanishni 
kengaytirish zarur. Bu ishlab chiqarish tannarxini pasaytirish va ekologik barqarorlikni ta’minlash imkonini 
beradi.

- mahalliy xomashyo bazasidan samarali foydalanish uchun xomashyoni chuqur qayta ishlash 
texnologiyalarini joriy etish orqali importga qaramlikni kamaytirish, mahsulot tannarxini pasaytirish va qo‘shilgan 
qiymatni oshirish lozim;

- kadrlar salohiyatini oshirishda qurilish materiallari sanoati uchun malakali mutaxassislar tayyorlash, qayta 
tayyorlash va malaka oshirish tizimini rivojlantirish modernizatsiya jarayonlarining samaradorligini ta’minlaydi. 
Ishlab chiqarish korxonalari va ta’lim muassasalari o‘rtasida hamkorlikni kuchaytirish muhimdir.

- institutsional qo‘llab-quvvatlashni takomillashtirish yordamida davlat tomonidan ko‘rsatilayotgan soliq 
imtiyozlari, imtiyozli kreditlar va subsidiyalarni bevosita modernizatsiya va innovatsion loyihalarga yo‘naltirish 
mexanizmlarini kuchaytirish zarur.

Hududiy monitoring va baholash tizimini joriy etish bilan modernizatsiya jarayonlari samaradorligini baholash 
uchun investitsiyalar, energiya sarfi, tannarx va ishlab chiqarish unumdorligini qamrab olgan ko‘rsatkichlar 
tizimini ishlab chiqish va doimiy monitoring qilish tavsiya etiladi.

Mazkur takliflarning amaliyotga tatbiq etilishi Namangan viloyatida qurilish materiallari sanoatini 
modernizatsiya qilishni jadallashtirish, ishlab chiqarish samaradorligini oshirish va barqaror iqtisodiy rivojlanishni 
ta’minlashga xizmat qiladi.

